
Умар Хайём (1048-1131) 
 

Улуғ файласуф, шоир, мунажжим, математик ва табиб бўлган 
Ғиёсиддин Абулфатҳ Умар ибн Иброҳим Хайём Нишопурий Эроннинг 
Нишопур шаҳрида туғилган. Аниқ фанлар соҳасида ўз даврининг ягонаси 
бўлган олим томонидан тузилган тақвим, манбаларнинг якдиллик билан 
гувоҳлик беришича, амалдаги Григориан календаридан ҳам аниқроқ бўлган. 
Унинг риёзиёт, илми нужум ва фалсафага оид бир қанча асарлари бизгача 
етиб келган. 

Умар ал-Хайём 1048 йил 18 майда Нишопур шаҳрида чодир тикувчи 
косиб оиласида дунёга келган. Унинг «Хайём» лақаби хам отасининг чодир 
тикувчилик ҳунарига монанддир. Умар Хайём Бухоро ва Самарканд 
шаҳарларида яшаб, таълим олган, ижод қилган. Умар Хайём Нишопур, Балх, 
Бухоро шаҳарларида ўқийди. Ривоятларга қараганда Салжуқийлар вазири 
Низомулмулк унга Нишопур ҳокимлигини таклиф қилади. Лекин Умар 
Хайём бунга рози бўлмайди. У 1074 йилдан бошлаб Исфахон расадхонаси 
ишларига раҳбарлик қилиб, математика, астрономия соҳасида тадқиқотлар 
олиб боради. Унинг математика, фалакиётшунослик, фалсафага оид бир 
қанча асарлари ва кашфиётлари маълум. 

Масалан, 1077 йилда у юнон олими Эвклид китобига шарҳ ёзиб, бутун 
сонларнинг илдизини топиш йўлларини кўрсатиб беради. 1079 йилда Хайём 
янги ислоҳ қилинган календар ишлаб чиқаради. Бу календар Европада ундан 
500 йил кейин қабул қилинган ва ҳозирги вақтгача қўлланилаётган 
Григориан календаридан ҳам аниқроқ бўлган. Шунингдек унинг "Рисолатул-
кавн ват-таклиф" ("Коинот ва унинг вазифалари"), "Рисола фил-вужуд" 
("Борлиқ ҳақида рисола"), "Рисола фи куллияти вужуд" ("Борлиқ 
умумийлиги ҳақида рисола") каби асарлари ҳам машҳурдир. 

Умар Хайём ўзини сира ҳам шоир деб ҳисобламаган. Рубоийларини 
илмий изланишлардан чарчаган пайтида турли дафгарларнинг ҳошиясига 
битган. Қисмат ўйинини қарангки, олим ўз умрининг асосий қисмини 
сарфлаган фаннинг турли соҳаларидаги буюк кашфиётлари бир чеккада 
қолиб, у иккинчи даражали ҳисоблаган рубоийлари Хайём номини дунёга 
таратди. 

Умар Хайёмни дунёга машҳур қилган унинг рубоийларидир. Умар 
Хайём шоир бўлмаган, лекин ҳаёт ҳақида баъзи мулоҳазаларини 4қаторлик 
шеър қилиб қоғозга тушириб қўяверган. ХVIII асрга қадар унинг рубоийлари 
ҳақида тадқиқотлар олиб борилмаган. У ҳақда дастлаб Оксфорд 
университети профессори Томас Гайд, ундан сўнг Фон Гомер Биргестел ва 
Меме Николослар тадқиқот олиб боришган. 1859 йили инглиз шоири ва 
таржимони Эдвард ФитзЖералд Умар Хайёмнинг 70 рубоийсини таржима 
қилиб эълон қилгандан сўнг, бу шеърлар жуда машҳур бўлиб кетган ва 
инглиз тилидан жаҳоннинг бошқа тилларига ҳам таржима қилинган. 

Хайём рубоийларининг сони турли маълумотларда 11 тадан 1200 
тагача эканлиги айтилади. Хайёмга нисбат бериладиган рубоийларни у 
ёзганлигига ҳам турли шубҳалар мавжуд. Айниқса, замондошлари "катта илм 



эгаси, мутаффакир, тақводор зот эди" деб улуғлаган шоирнинг майхўрлик, 
енгил ҳаёт, айш-ишрат, куфр, даҳрийлик мавзуларидаги рубоийлари 
ишончсиздир. Бундай рубоийлар Исломга қарши баъзи тоифалар томонидан 
атайлаб тўқиб чиқарилган, деган маълумотлар бор. Ҳатто Лондонда 
сақланаётган Умар Хайём рубоиёти қўлёзмаси ҳам сохта эканлиги 
аниқланган. 

Умар Хайём рубоийлари кириб бормаган ўзбек хонадони бўлмаса 
керак. Унинг фалсафий мазмуни теран ва бадиий жиҳатдан пишиқ 
рубоийлари атоқли мутаржим Ш. Шомуҳамедов таржимасида бир неча марта 
нашр этилган. Кейинчалик Ж. Камол шоир рубоийларидан бир қанчасини ўз 
арузий вазни билан ўзбек тилига ўгирди. 
Аввал тафаккурда туғилиб, кейин қалб қўрига йўғрилган Умар Хайём 
рубоийлари, бир сўз билан айтганда, Олам ва Одам ҳақида. Шоир дунё 
эврилишларига донишмандона босиқлик, таассуф аралаш лоқайдлик билан 
қарайди: дунёни ўзгартиришки қўлингдан келмас экан, уни деб қайғуриш 
беҳуда. Унинг учун туғилиш ва ўлим, яхшилик ва ёмонлик, ҳалол ва ҳаром - 
бир хил: ҳаммаси ўз табиий қонуниятига асосланади. 
Дунёвий фалсафа вакили сифатида Хайём дунёни ақл элагида элайди - Олам 
ва Одам муаммосини умумфалсафа мезони билан ўлчайди. Шу маънода, 
Хайём ижодида биз одамдан ҳам, оламдан ҳам устун турадиган - дунёни 
қамраб оладиган шафқатсиз фалсафага дуч келамиз. Лекин фаранг 
файласуфи Ларошфуко: «Фалсафа ўтмиш ва келажак кулфатлари устидан 
тантана қилади, лекин бугуннинг қайғуси фалсафа устидан тантана қилади», 
- дегани каби Умар Хайём рубоийлари ҳам буюк мутафаккирнинг фалсафий 
мезонларига бўйсунмаган, уларни ёриб чиққан залворли фикрлар пўртанаси, 
беором қалбига сиғмаган оташин туйғулар силсиласидир. 
Агар шундай бўлмаганда, Хайёмнинг исёнкор шеърияти ҳам дунёга келмас 
эди. 
Буюк олим, астроном Умар Хайём 1122 йили Нишопурда вафот этади. 
 


